
ԽՄԲԱԳՐԱԿԱՆ 

  
DOI: 10.57192/18291864-2023.3-3 

      
ՆԱՀԱՏԱԿ ԱԶԳԻ ԱՌԱՔԵԼՈՒԹՅՈՒՆԸ* 

   
Բանալի բառեր - առաքելություն, հնարավորու-

թյուն, ռուսական հարց, թուրքական հարց, կրեատիվու-
թյուն, տապանի խորհուրդ, նոր Ուկրաինա, թթխմոր։  

 
Իրար հաջորդող ողբերգական իրադարձությունները մեզ ստի-

պում են կենտրոնանալ ընթացիկ խնդիրների վրա՝ անտեսելով գլո-
բալ քաղաքականության հիմնական թրենդի հստակեցման փաստը, 
որը տարածաշրջանի կտրվածքով մեծ առաքելություն է դնում մեր 
տառապած ուսերին։ 

Արցախի զավթման հարցում միջազգային կոնսենսուսի առկա-
յության պայմաններում տեղի ունեցած մեծ ողբերգությունը կարող էր 
կանխել միայն սեփական ուժերին ապավինած Հայաստանը, որը 
պետք է կառուցեինք անցած երեսուն տարիների ընթացքում։ Վերջի-
նիս բացակայության պայմաններում միմյանց մեղադրողներին հիշեց-
նում ենք մեր նախորդ վերլուծականների՝ այդպես էլ հակափաստար-
կի չարժանացած հիմնական դրույթը։ Մենք 1990-ականների ղարա-
բաղյան հաղթանակը պահելու ընդամենը մեկ հնարավորություն   
ունեինք. դա իր էներգակիրների ու մարդուժի շնորհիվ մեզ գերա-
զանցող Ադրբեջանի քանակական առավելությունները որակա-
կան ռեսուրսների՝ մարդկային մտքի ու նորագույն տեխնոլոգիա-
ների միջոցով չեզոքացնելն էր։ 1990-ական թվականներին ունեցել 
ենք նման խնդրի լուծման գիտատեխնոլոգիական ներուժ-կարողա-
կանություն, բայց անցած երեսուն տարիներին այն չիրացնելու պատ-
ճառով վաղ թե ուշ պարտվելու էինք, մանավանդ որ այդ ընթացքում 
մեր կառուցած «անկախ պետականության» ուժային լծակները մեզ 
չէին էլ ենթարկվում։ Իսկ ԽՍՀՄ-ից ժառանգած մեր մտավոր ու տեխ-
նոլոգիական առավելությունների բազմապատկումն ու իրացումը 

                                                            
* Ընդունվել է տպագրության 30.09.2023: 

հնարավոր էր միայն Հայաստանում անկախ քաղաքական արևե-
լում ունեցող էլիտայի առկայության պարագայում։ Բայց մեր հաղ-
թանակը պահելու այդ միակ հնարավորությունը մինչ օրս հավա-
սարապես անտեսվել ու անտեսվում է Հայաստանի թե՛ «պարտվո-
ղական» (Լ. Տեր-Պետրոսյան, Ն. Փաշինյան), թե՛ «հաղթողական» 
(Ռ. Քոչարյան, Ս. Սարգսյան) էլիտաների կողմից, որոնց կեղծ դիմա-
կայությունը եղել և այսօր էլ է մեր պատանդառման՝ ելցինյան և զո-
հաբերման՝ պուտինյան կայսերախաղերի սպասարկման մարտավա-
րական հերթափոխը։ Ուստի բնական է, որ դրանց վերջին ու ամենա-
կատարելագործված սպասարկուն՝ 2018 թվականին սեփական կամ-
քով դավաճան նշանակված Հայաստանի գործող վարչապետը, ինչ-
պես 2020 թ. 44-օրյա պատերազմից առաջ, այնպես էլ 2023 թ. սեպ-
տեմբերյան ցեղասպանական գործողության նախօրեին Ռուսաստա-
նին հակադրվելու կեղծ տպավորություն էր ստեղծելու՝ 2020 թվա-
կանին Արցախի զգալի մասի հանձնումն ապահովելու, իսկ 2023 
թվականին այն ամբողջովին հայաթափելու համար։ Որովհետև ներ-
կայումս Ռուսաստանի կայսերական և Թուրքիայի համաթուրա-
նական ծրագրերը համընկնում են Հայաստանը քաղաքականա-
պես չեզոքացնելու հարցում։ Նման վտանգի նվազեցման ընթացիկ-
քաղաքական ու ռազմական լծակները կարճաժամկետ հեռանկարում 
կարող են ձգձգել Հայաստանի հանձնման գործընթացը։ Բայց ռազ-
մավարական առումով այն հնարավոր է կասեցնել միայն նոր աշ-
խարհակարգում որոշակի քաղաքական գործոն դառնալու և հստակ 
գործառույթներ իրականացնելու պարագայում։ Դրա համար հայ ազ-
գը պետք է ունենա ոչ միայն իր շուրջը ծավալվող գործընթացների 
ճշգրիտ գնահատականը, այլև դրանցում սեփական դերի, իսկ միգու-
ցե նաև առաքելության ընկալումը։  

Եթե 19-րդ դարը ազգ-պետությունների ձևավորման հանգրվանն 
էր, իսկ 20-րդ դարը՝ հետվերսալյան ցեղապաշտության վերելքը կա-
սեցրած երկբևեռ աշխարհակարգի շրջանը, ապա 21-րդ դարը հա-
մաշխարհային տնտեսության ռացիոնալացման արգելքները վերաց-
նող գլոբալ հեղափոխության դարաշրջանն է, որն անխուսափելի է 
դարձնում մարդկայնության սկզբունքների ու ցեղապաշտության 
նոր բախումը, այս անգամ՝ գլոբալ մակարդակի վրա։ Մեր տարա-
ծաշրջանի կտրվածքով գլոբալ հեղափոխության առաջնահերթություն-

ներն են հետկայսերական իրողությունների ապամոնտաժումն ու նեո-
կայսերական նկրտումների չեզոքացումը, որն արդեն տեղապտույտ 
ապրող ռուսական հարցին զուգահեռ ենթադրում է նաև թուրքա-
կան հարցի ծնունդը։ Ռուսաստանի ուկրաինական ռազմարշավի ձա-
խողումից հետո ռուսական հարցի հետագա խաղարկման նպատակը 
ռուսին ժողովրդավար դարձնելու բարդ խնդրի լուծումն է, իսկ 
առայժմ ադրբեջանական կերպարանքով հանդես եկող թուրքական 
հարցի վերաբացման նպատակը՝ թուրքին «մարդ դարձնելը», այ-
սինքն՝ գլոբալ հեղափոխությանն անհրաժեշտ մարդկայնության 
սկզբունքներին համապատասխանեցնելը։ Եվ քանի որ դրա լուծման 
գյուլենական բնորդը մերժած Թուրքիան՝ ի դեմս իր էրդողանյան 
ցեղապաշտ ղեկավարության, որդեգրել է միմյանց հանդեպ ատե-
լության վրա հիմնված ևս մեկ կայսերական համակարգ՝ Մեծ Թու-
րան ստեղծելու ծրագիրը, նման հեռանկարին հակազդելու համա-
տեքստում բոլորին էլ ձեռնտու էր Հայկական հարցի վերաբացման 
ողբերգական սկիզբը։ Ուստի որպեսզի հասկանանք, թե ինչու է 
սկսվել մեր գոյության վրա կախված վտանգների գիտակցված խա-
ղարկումը, նախ պետք է բացահայտենք գլոբալ հեղափոխության 
իմաստն ու առաքելությունը։ Ներկայումս աշխարհը թևակոխել է 
քաոս հիշեցնող խորքային հիմնափոխման առաջին հանգրվանը, 
երբ նախ հարկավոր է ուղղորդել նրա հիմնատարրերի անխուսա-
փելի բախումները։ Պատճառն այն է, որ մոտ երկու տասնամյակ հե-
տո մարդկությունն այլևս ի վիճակի չի լինելու կանխելու Երկիր մոլո-
րակն ինքնաոչնչացման տանող ավելի մեծ վտանգները։ Ըստ հա-
մաշխարհային համբավ ունեցող գիտնականների կողմից պարբերա-
բար հնչեցվող ահազանգերի՝ մարդկությանը մոտավորապես 15-20 
տարի է մնացել կանխարգելիչ քայլերի անցնելու համար։ Որովհետև 
աշխարհն այլևս չի կարող տեղավորվել միմյանց հանդեպ ատելու-
թյան վրա հիմնված կայսերական համակարգերի կողմից պարտա-
դրվող քաղաքական, տնտեսական, բնապահպանական և այլ չափո-
րոշիչների շրջանակներում։ Իսկ համաշխարհային տնտեսության ռա-
ցիոնալացման նախապայմանը մարդկայնության նախնական չա-
փորոշիչների վրա հիմնված նոր հասարակության ձևավորումն 
է, որի ընտրախավերի կրեատիվությունը պետք է գերազանցի 
առկա ռեսուրսների վատնումի չափերն ու տեմպերը։  

Մարդկայնության նախնական չափորոշիչների վերականգնման 
համար գլոբալացող աշխարհին անհրաժեշտ է մի այնպիսի նախօրի-
նակ կամ բնորդ, որը, կանգնած լինելով քաղաքակրթության ակունք-
ներում, մարմնավորում է նրա անցած տառապալից ուղին՝ իր պա-
տերազմներով ու ցեղասպանություններով։ Այդ տառապած երկիրն 
ու նահատակ ժողովուրդը պետք է լինեն մարդկության փրկության 
նախորդ փորձի՝ տապանի խորհրդի անմիջական կրողը։ Մարդկայ-
նության հաղթանակն ապահովելու համար հարկավոր է գլոբալ հե-
ղափոխության նման թթխմորն անցկացնել մի նոր ողբերգության 
միջով, որպեսզի ահազանգ հնչեցվի ողջ մարդկությանը, և ստեղծվի 
չարի հանդեպ բարու հաղթանակն ապահովելու գլոբալ պահանջ։  

Քաղաքակրթության ակունքներում կանգնած նման նախնական 
բնորդը՝ հայը, ազգ դառնալուց առաջ և ազգ լինելուց առավել 
մարդկային տեսակ է՝ մարդկայնության առաջին հաղթանակի՝ Նեո-
լիթյան հեղափոխության արժեքների կրողը։ Մեր կամքից անկախ՝ 
մեզ արդեն ընտրել են որպես մարդկային քաղաքակրթության որա-
կական տեղաշարժի նախնական չափորոշիչները կրող հիմնատարր, 
որին տանջելու են այնքան ժամանակ, քանի դեռ վերակենդանանա-
լու նշաններ ցույց չի տվել։ Ուստի թույլատրելով Հայաստանի փոքր 
բնորդը՝ հերոսական Արցախը դնել քաղաքակրթության զոհասեղա-
նին՝ միանգամայն գիտակցված կերպով բեմականացվեց Հայոց ցե-
ղասպանության արդիականացված տարբերակը։ Այդ ճանապարհով 
վարկաբեկվեցին ոչ միայն նախապես միմյանց միջև «փորձի փոխա-
նակում» իրականացրած ցեղասպաններ Թուրքիան ու Ադրբեջանը, 
այլ նաև նրանց հանցակից Ռուսաստանի ղեկավարությունը։ Ուստի 
Արցախի հետ տեղի ունեցած ողբերգությունից հետո Հայաստանի 
սուվերենության ու տարածքային ամբողջականության պահպանման 
խնդիրը տեղափոխվեց գլոբալ քաղաքականության օրակարգ՝ իր 
անվտանգային բաղադրիչով ձևականորեն կապված մնալով ռուսա-
կան հարցին, իսկ միջազգայնացման հեռանկարներով լծորդվելով 
թուրքական հարցին։  

Հարց է առաջանում՝ արդյոք սա չի՞ նշանակում, որ մեզ ցանկա-
նում են դարձնել մի նոր Ուկրաինա՝ դրանից բխող բոլոր վտանգնե-
րով հանդերձ։ Ե՛վ այո, և՛ ոչ, քանզի Ուկրաինան սոսկ կասեցրել է 
Ռուսական կայսրության վերականգնումը, բայց չի վերացրել Ռու-

սաստանի՝ որպես պետության հավասարակշռող դերը Եվրասիա 

յում, որի կարիքն ունի նաև գլոբալ հեղափոխությունը։ Բայց Մեծ 
քսանյակի Դելիի գագաթնաժողովից հետո, երբ մեր փոքրիկ տարա-
ծաշրջանը սկսել է վերադասավորվել ասիա-խաղաղօվկիանոսյան 
մեծ տարածաշրջան տեղափոխվող՝ ԱՄՆ-Չինաստան մրցակցության 
առանցքի շուրջը, Ռուսաստանի ու Թուրքիայի «հնաբույր» ընտրա-
խավերը դեռևս համակարծիք են տապանի խորհուրդը մարմնավո-
րող երկրին՝ Հայաստանին չեզոքացնելու հարցում։ Քանզի Ռուսա-
կան կայսրության վերականգնումը կասեցրած Ուկրաինան արդեն 
կատարել է իր գործառույթը, իսկ ահա էրդողան-ալիևյան ցեղա-
պաշտությանը հակազդելու և մարդկայնության հաղթանակն ապա-
հովելու հիմնախնդիրը դեռ նոր է բացվում։  

Գլոբալ հեղափոխությունը և նրա թիկունքին կանգնած համաշ-
խարհային կապիտալը, սակայն, մեկ կայսրությունը մյուսով փոխա-
րինելու խնդիր չունեն։ Նման նպատակներ ունեն միայն բնական 
պաշարների թալանով զբաղվող բոլոր ռեգիոնալիստները՝ Մոսկվա-
յից ու Անկարայից սկսած մինչև Լոնդոնի Սիթի։ Ուստի 2018 թվա-
կանին Հայաստանում իշխանության բերված իրենց «արևմտամետ» 
ծաղրածուի միջոցով Արցախի կլանումն ապահովելուց հետո նրանք 
զգուշորեն փորձում են իր ավարտին հասցնել նաև Սյունիքի մի-
ջանցքայնացման ռուս-թուրքական ծրագիրը։ Բայց ներկայումս Հա-
յաստանի վրա մեծ խաղադրույք է դրված, որն առաջ է բերել նրան 
նորագույն զինատեսակներով զինելու գլոբալ պահանջ։ Մեր երկրի 
միջանցքայնացման խնդիրը ռազմական ճանապարհով լուծելու փոր-
ձի դեպքում անգամ Սյունիքը կանգուն է մնալու, որովհետև նման 
վտանգը միավորելու է հայերին գլոբալ հեղափոխությամբ թելա-
դրվող ազգային օրակարգի ու սեփական առաքելության շուրջը։ 
Ուստի ներկայումս Սյունիքի միջանցքայնացման ռուս-թուրքական ծրա-
գիրն իրականություն դարձնելու միակ հնարավորությունը 2020 թ. 
44-օրյա պատերազմից հետո մեր երկիրը ծուղակի մեջ ներքաշած 
ներքաղաքական կեղծ դիմակայության օգտագործումն է։ Ավելին՝ 
մեր անտարբերության պարագայում Սյունիքի հանձնման հարցում 
էլ կարող է ձևավորվել ներէլիտային կոնսենսուս Հայաստանի՝ 
վերջին 30 տարիների բոլոր կառավարիչների միջև, որոնք նույն «մեծ 
տան զավակներն» են։   

Նման դավաճանական գործարքը կնշանակի Հայաստանի լիա-
կատար չեզոքացում ու դանդաղ մահ տարածաշրջանային զոհասե-
ղանին, որը շրջելու պատիվը հենց մեզ է վերապահված։ Ուրեմն 
կա՛մ ստանձնում ենք մեր առաքելությունը գլոբալ հեղափոխությանն 
անհրաժեշտ մարդկայնության սկզբունքների վերականգնման գոր-
ծում, կա՛մ դանդաղորեն ու տանջալից կերպով մորթվում ենք տա-
րածաշրջանային զոհասեղանի վրա, անշուշտ, վերջում որպես «հայի 
վերջին խելք» ըմբռնելով այն իրողությունը, որ գլոբալ հեղափո-
խությունը մեզ բաժին ընկած զոհասեղանը նախատեսել էր «մարդ 
դառնալու» հարցում լիովին անպիտան թուրքի համար։ 

